
Oleh 

NURUL NADIA BINTI ABDUL GHAFAR 

April 2023 

Pendedahan awal berkaitan maklumat kerjaya membantu untuk menerapkan 
konsep atau identiti kerjaya yang boleh digunakan dalam kerjaya kelak serta 
kesedaran tentang kerjaya perlu bermula di peringkat awal. Tujuan kajian ini 
adalah untuk membangunkan modul motivasi yang dinamakan Modul 
Pendedahan Kerjaya (MPK) dan mengenal pasti kesannya terhadap kesedaran 
kerjaya murid sekolah rendah. Kajian eksperimen telah digunakan bertujuan 
untuk menentukan kesan MPK terhadap kesedaran kerjaya murid. Subjek kajian 
terdiri daripada 76 orang murid tahun 5 daripada sebuah sekolah di negeri 
Kedah yang dipilih secara persampelan rawak mudah. Subjek dibahagikan 
kepada kumpulan rawatan (n=38) dan kumpulan kawalan (n=38). Kumpulan 
rawatan telah menerima rawatan menggunakan MPK sementara kumpulan 
kawalan mendapat bimbingan kerjaya mengikut rutin guru bimbingan dan 
kaunseling sekolah. Kesan kesedaran kerjaya murid dianalisis dengan 
membandingkan nilai skor ujian pra dan ujian pasca menggunakan Inventori 
Kesedaran Kerjaya (IKK). Hasil dapatan ujian-t menunjukkan wujudnya 
perbezaan yang signifikan, [t(69) = 4.686, p < .05] antara skor min ujian pasca 
bagi kumpulan rawatan dengan skor min ujian pasca bagi kumpulan kawalan 
dalam ujian kesedaran kerjaya. Bagi memastikan modul MPK berkesan tanpa 
dipengaruhi jantina, ujian ANOVA dua hala dilakukan. Hasil ujian ANOVA [p = 
0.113 ˃ 0.05] menunjukkan tidak terdapat kesan interaksi antara rawatan Modul 
Pendedahan Kerjaya dengan jantina murid. Secara keseluruhan, kajian ini 
menunjukkan modul MPK adalah berkesan dalam membantu mendedahkan dan 
meningkatkan kesedaran murid sekolah rendah berkaitan pengetahuan asas 
tentang kerjaya. Implikasi praktikal kajian ini mendapati modul MPK boleh 
digunakan sebagai satu bahan bimbingan alternatif untuk pendidikan kerjaya 
kepada murid. 

DEVELOPMENT AND EFFECTIVENESS OF CAREER EXPOSURE 
MODULE ON CAREER AWARENESS AMONG PRIMARY SCHOOL 

STUDENTS 
 

By 
 

NURUL NADIA BINTI ABDUL GHAFAR 
 

April 2023 
 

Chairman  : Yusni Mohamad Yusop, PhD  
Faculty  : Educational Studies 
 

Early exposure related to career information helps to apply the concept or career 
identity that can be used in the future career and awareness of career needs to 
start at an early stage. The purpose of this study is to examine the content validity 
of a training module called the Modul Pendedahan Kerjaya (MPK) and identify 
its effect on the career awareness of primary school students. Experimental 
studies have been used to determine the impact of MPK on student career 
awareness. The subject of study consisted of 76 students of Year 5 from a school 
in the state of Kedah who were selected using simple random sampling. The 
subjects were divided into treatment group (n=38) and the control group (n=38).  
The treatment group received treatment using MPK while the control group 
received career guidance according to the school’s guidance and counseling 
teacher routine. The effect of student career awareness is analyzed by 
comparing the value of pre-test scores and post-tests using Career Awareness 
Inventory (CAI).  The findings of t-test showed a significant difference, [t(69) = 
4.686, p < .05] between the mean post-test scores of the treatment group and 
the post-test mean score of the control group in the career awareness test. To 
ensure that the MPK module is effective without being gender-influenced, a two-
way ANOVA test is performed. ANOVA test results [p = 0.113 ˃ 0.05] showed 
no effect of interaction between MPK treatment and student gender. Overall, this 
study showed the MPK module is effective in helping to expose and increase the 
awareness of primary school students regarding basic knowledge of career. The 
practical implications of this study are that the MPK module can be used as an 
alternative guidance material for career education to students.  

1 

BAB 1 
 

PENGENALAN 
 

1.1 Pendahuluan 
 

Bab 1 ini akan membincangkan mengenai latar belakang kajian, penyataan 
masalah, objektif kajian, persoalan kajian, hipotesis kajian dan kepetingan kajian 
dilakukan. Bab ini juga akan membincangkan skop dan limitasi, kerangka 
konseptual dan definisi operasional, kesan penggunaan modul kesedaran 
kerjaya ke atas kesedaran kerjaya di peringkat pertumbuhan murid sekolah 
rendah. 
 

1.2 Latar Belakang Kajian 
 

Dalam era revolusi industri 4.0 yang pesat berkembang ini, pelbagai perubahan 
drastik yang berlaku dalam bidang pekerjaan di Malaysia. Tidak seperti revolusi 
industri sebelumnya, revolusi industri 4.0 ini dicirikan oleh rangkaian teknologi 
baru yang menggabungkan dunia fizikal, digital dan biologi, yang mempengaruhi 
semua disiplin ilmu, ekonomi dan industri (Asriandi & Kattya, 2020; Khang, 
Jadhav & Birajdar, 2023). Dalam dunia yang ditandai dengan kemajuan 
teknologi dan perubahan dalam hubungan sosial, dunia kerjaya dicirikan dengan 
ketidakpastian dan ketidakstabilan (Guan et al., 2019; Hite, Mcdonald & Wayne, 
2020). Seperti yang kita dapat lihat sekarang ini, robot telah mengambil alih 
pekerjaan berkemahiran rendah. Hal ini juga membawa daya saing global yang 
sengit dan perubahan dalam permintaan untuk kemahiran dan pekerjaan (Seet 
et al., 2018). 

Transformasi industri yang berlaku juga akan memberi kesan kepada sektor 
pekerjaan di mana akan ada bidang pekerjaan yang terjejas, ada pula bidang 
pekerjaan yang akan berkembang seperti data yang ditunjukkan dalam rajah 1.1 
(Jabatan Tenaga Kerja Semenanjung Malaysia, 2018). Keperluan kepada 
kemahiran yang berbeza dalam sesuatu pekerjaan sekarang pastinya akan 
berlaku, di samping cabaran perubahan yang dinamik dalam penawaran serta 
permintaan tenaga kerja.  

2 

Rajah 1.1 : Net Employment Outlook mengikut Kategori Pekerjaan, 2015-
2020 
[Sumber: Buletin Jilid 3, Jabatan Tenaga Kerja Semenanjung Malaysia (2018)] 
 

Walaupun masih terdapat pekerjaan yang tidak dapat dilakukan oleh mesin dan 
individu perlu beradaptasi dengan perubahan yang dibawa oleh revolusi industri 
4.0, di mana seorang pekerja harus memiliki kemahiran yang tidak dapat 
dilakukan oleh mesin. Namun, tidak dinafikan ini sedikit sebanyak memberi 
impak kepada masa depan bidang pekerjaan dan juga kerjaya seseorang 
terutama keperluan peningkatan dalam kemahiran dan potensi baru agar seiring 
dengan perkembangan pekerjaan yang berlaku (Nur Aziha, 2020). Di peringkat 
global, masalah pengangguran telah menjadi mimpi ngeri yang melanda banyak 
negara membangun di dunia, di mana Malaysia juga termasuk. Pengangguran 
telah meningkat kepada 521,400 pada suku ketiga, berbanding 520,600 pada 
suku kedua (Jabatan Perangkaan Malaysia, 2019). 

Muller et al. (2022) berpendapat bahawa kepentingan sifat peribadi dan tingkah 
laku individu menjadi antara faktor dalam pembangunan dan kestabilan kerjaya. 
Antara masalah yang sering berlaku adalah apabila kemahiran yang diperlukan 
oleh pekerjaan tidak sepadan dengan kemahiran yang dimiliki oleh individu 
adalah berlakunya ketidaksepadanan pekerjaan, maka timbulnya ketidakpuas 
hati majikan dan juga pekerja (Muhammad Hazrul, 2012; Raze, 2015). Hal ini 
boleh juga membawa kepada fenomena pertukaran pekerjaan, cabaran 
adaptasi dan masalah pengangguran. Kebanyakkan graduan yang masih 
mengangggur mempunyai masalah ketidaksepadanan antara bidang tugas 
kerja yang ditawarkan dengan kemahiran yang dimiliki menyebabkan mereka 
gagal menempatkan diri di mana-mana sektor pekerjaan. Yang Berhormat Tuan 
V. Sivakumar, Menteri Sumber Manusia ketika Majlis Pelancaran YES! Rock 
The School Edisi Mega Kedah 2023, menyatakan kepentingan kesedaran awal 
berhubung sektor pekerjaan, laluan kerjaya dan tempat kerja amat penting untuk 
diberi penekanan (Talent Corporation Malaysia Berhad, 2023). 

Dengan berlakunya perubahan dari segi keperluan kemahiran baru, maka 
terdapat dampaknya juga terhadap sistem pendidikan negara yang membawa 
perubahan kepada corak pengajian. Emembolu et al. (2020) menyatakan 
bahawa banyak negara sekarang memberi tumpuan kepada pendidikan sains 

untuk mencapai keunggulan kompetitif dalam teknologi dan ekonomi untuk 
masa depan. Bagi mengurangkan masalah penggangguran dan jurang 
ketidaksepanan bidang pekerjaan, pendidikan negara harus bersama-sama 
untuk memenuhi permintaan revolusi 4.0 ini. Antara usaha yang perlu dilakukan 
adalah untuk memadankan tenaga kerja dengan kebolehan memilih kerjaya 
yang sesuai dengan potensi diri seorang pelajar adalah meningkatkan teknik 
penyaluran maklumat yang jelas berkaitan kerjaya demi menjamin prospek 
kerjaya yang lebih baik untuk pelajar bermula dari peringkat awal.  

Perkembangan serta ledakan kemajuan teknologi memerlukan generasi masa 
kini yang sentiasa peka dan bersedia menghadapinya (Ginevra et al., 2018). 
Justeru, generasi hari ini perlu diberikan pendedahan serta bimbingan kerjaya 
yang mantap dan tersusun rapi bagi menghadapi masa hadapan yang penuh 
cabaran supaya mereka dapat memenuhi hasrat dan cita-cita wawasan negara. 
Dalam kajian Azlina dan Zaliza (2018) menekankan bahawa maklumat kerjaya 
perlu didedahkan kepada pelajar bermula dari peringkat sekolah lagi bagi 
meningkatkan tahap kesedaran pelajar terhadap kerjaya serta mengembangkan 
potensi diri mereka. 

Dunia pendidikan juga perlu seiring untuk meningkatkan usaha dalam 
menghadapi cabaran dalam alam pekerjaan serta perubahan-perubahan yang 
berlaku. Dalam Pelan Pembangunan Pendidikan Malaysia 2013-2025, 
Kementerian Pendidikan Malaysia menyatakan akan mengukuhkan pendidikan 
dan bimbingan kerjaya di peringkat sekolah serta akan memasukkan lebih ramai 
kaunselor ke sekolah-sekolah. Tambahan pula, telah menjadi salah satu 
tanggungjawab kaunselor sekolah untuk menyampaikan pendidikan kerjaya 
kepada murid di sekolah. Kementerian Pendidikan Malaysia (KPM), telah 
menguatkuasakan pelantikan guru bimbingan dan kaunseling di sekolah untuk 
memainkan peranan penting sebagai agen perubahan dalam aspek 
pembangunan modal insan untuk memacu agenda pembangunan negara. 
Merujuk surat siaran Kementerian Pendidikan Malaysia (KPM) 2012, pihak KPM 
telah menetapkan supaya fokus Perkhidmatan Bimbingan dan Kaunseling di 
sekolah termasuk sekolah rendah adalah berdasarkan kepada (a) 
pembangunan dan pengembangan sahsiah murid; (b) peningkatan disiplin diri 
murid; (c) pendidikan kerjaya murid; dan (d) psikososial dan kesejahteraan 
mental murid.  

Pendidikan kerjaya sangat penting di sekolah, kerana ia mampu mewujudkan 
jalan menuju kejayaan yang lebih jelas. Menurut Melati, Norfaezah dan 
Norsafatul (2015), terdapat dua lagi objektif lain dalam bimbingan kerjaya adalah 
iaitu 1) membantu pelajar mendapatkan kematangan dalam pemahaman 
kerjaya dan membentuk sikap yang bersesuaian dengan pekerjaan seiring 
dengan permintaan sosial serta ekonomi moden yang sentiasa berubah dan 2) 
membantu pelajar membuat pilihan kerjaya yang lebih realistik. Pendidikan  
kerjaya membantu pelajar memahami dan mengetahui kefahaman tentang hala 
tuju kendiri, kekuatan dan kelemahan seseorang. Hal ini juga akan menjadi 
pendorong kepada peningkatan akademik serta untuk pembangunan sosial dan 
peribadi kehidupan seseorang (Roy, 2020). 



© C
OPYRIG

HT U
PM

4 

Jika proses ini dimulakan lebih awal ianya dapat memantapkan kepercayaan 
pelajar tentang betapa pentingnya hubungan antara pencapaian akademik dan 
tujuan masa depan seterusnya mampu menjadi faktor pendorong prestasi 
akademik murid. Melalui pendidikan kerjaya juga pembentukan identiti diri murid 
dapat dibentuk selain memberi kesedaran mengenai kerjaya. Rohany dan Lee 
(2012) menyatakan bahawa kesedaran kerjaya bukan sahaja dapat 
mempengaruhi konsep kendiri murid sekaligus memotivasikan pelajar untuk 
mempunyai matlamat kerjaya yang lebih jelas. 

Pendedahan awal berkaitan maklumat kerjaya juga amat penting untuk 
membolehkan seseorang meningkatkan diri dari satu tahap ke satu tahap yang 
lebih tinggi. Menurut Cinamon dan Yeshayahu (2021), pengetahuan kanak-
kanak tentang pekerjaan biasanya terhad, walaupun mengenai kehidupan 
profesional ibu bapa mereka dan pengetahuan mereka biasanya berasal dari 
pendedahan peribadi yang terjadi secara tidak formal. Dalam kajian Kuh, 
LeeKeenan, Given dan Beneke (2016), kanak-kanak akan membuat 
pemerhatian, belajar dan membuat kesimpulan mereka tentang dunia pekerjaan 
mengikut bias dan stereotaip kerjaya yang mereka perolehi daripada 
persekitaran sosial. Sedar atau tidak sedar, proses pertumbuhan dan 
perkembangan seseorang individu terutama kanak-kanak dipercayai boleh 
dipengaruhi melalui interaksi dalam sistem persekitaran mereka dan ditambah 
pula dengan kecanggihan teknologi dihujung jari masa kini. Oleh itu, peranan 
ahli keluarga, rakan-rakan dan pendidik di sekolah amat penting bagi 
membetulkan bias dan stereotaip tentang sesuatu pekerjaan yang telah lama 
menjadi bayang-bayang kepada masyarakat serta memberi ruang yang lebih 
luas kepada murid dalam menentukan kerjaya mereka di masa depan. 

Peila-Shuster (2018) juga menekankan betapa pentingnya untuk memupuk 
perkembangan kerjaya secara holistik individu sejak zaman kanak-kanak.  
Melaksanakan program perkembangan kerjaya bermula peringkat sekolah 
rendah dapat menyediakan kanak-kanak dengan lebih banyak masa untuk 
mempraktikkan kemahiran berfikiran kritis yang diharapkan dan diperlukan untuk 
berjaya dalam semua pekerjaan terutama dalam ekonomi global abad ke-21 ini 
(Coogan, 2016). Dengan adanya pengetahuan berkaitan kerjaya diperingkat 
awal ini akan dapat membantu kanak-kanak mencorak matlamat masa hadapan 
yang lebih jelas serta bersedia melangkah ke peringkat lebih tinggi.  

Selaras dengan itu, kesedaran tentang kerjaya dalam kalangan pelajar perlu 
ditingkatkan melalui aktiviti yang mampu membuka minda pelajar tentang aspek 
kerjaya masa hadapan. Kesedaran kerjaya perlu dikenalpasti dalam usaha 
membina laluan kerjaya pelajar. Hal ini dianggap penting kerana dengan adanya 
persiapan awal dalam mempertimbangkan pilihan kerjaya potensi diri dapat 
diperkembangkan sejajar dengan kehendak pekerjaan yang akan diceburi kelak 
(Tan Tai, 2014). Menurut Super (1957), pemikiran yang terbentuk tentang 
pemilihan kerjaya sebenarnya sudah bermula pada peringkat kanak-kanak lagi.  

Menurut Dosyilmaz dan Sirin (2021), konsep kesedaran kerjaya adalah 
pengetahuan pelbagai aspek termasuk pengetahuan asas, keperluan 
pendidikan dan kemahiran mengenai sesuatu pekerjaan, tugas pekerjaan dalam 
persekitaran semula jadi mereka dan jangkaan mengenai minat pekerjaan. 
Pendedahan dan penguasaan pengetahuan mengenai kerjaya, kemahiran dan 
tingkahlaku merupakan antara faktor utama yang mempengaruhi kejayaan 
seseorang apabila memasuki alam pekerjaan. Ini menunjukkan pendedahan 
awal berkaitan maklumat kerjaya amat penting untuk membolehkan seseorang 
meningkatkan diri dari satu tahap ke satu tahap yang lebih tinggi.  

Selain itu, kesedaran pelajar mengenai identiti diri dan juga orang lain bermula 
sejak sekolah rendah dan mereka juga akan membuat kesimpulan tentang dunia 
pekerjaan mengikut bias dan stereotaip kerjaya yang mereka perolehi daripada 
persekitaran sosial (Kuh, LeeKeenan, Given, & Beneke, 2016). Justeru itu, 
pendidik di sekolah rendah termasuk guru dan kaunselor perlu membantu 
pelajar cabar bias dan stereotaip tentang dunia pekerjaan yang telah berakar 
dalam sejarah masyarakat yang akan menjejaskan pemahaman, minat kerjaya 
dan perkembangan peluang yang saksama untuk kerjaya mereka di masa 
depan (Jackson, Regis, & Bennett, 2019). 

Tidak dinafikan ramai pihak merasakan bahawa pendidikan kerjaya kepada 
murid sekolah rendah merupakan satu perkara yang kurang relevan untuk diberi 
perhatian kerana mereka merasakan bahawa murid di sekolah rendah masih 
terlalu awal untuk mula memikirkan tentang kerjaya (Hooley, 2021). Namun 
begitu, pendidikan kerjaya di sekolah rendah bukanlah bertujuan untuk 
menyuruh kanak-kanak membuat keputusan tentang pekerjaan, kursus atau 
kerjaya yang ingin mereka ceburi. Sebaliknya, tumpuan pendidikan kerjaya di 
sekolah rendah adalah tertumpu kepada meluaskan pandangan kanak-kanak 
dan menggalakkan mereka untuk mengetahui seberapa banyak kerjaya yang 
mereka boleh dan mengenali diri serta minat mereka. 

1.2 Penyataan Masalah 
 

Graduan terutamanya yang tiada pengalaman bekerja masih bergelut untuk 
membuat pilihan kerjaya. Memandangkan majoriti pelajar masih muda dan tidak 
berpengalaman, mereka mungkin tersilap membuat pilihan dalam kerjaya 
mereka. Ini mungkin disebabkan oleh kekurangan pendedahan atau kecekapan 
diri kerjaya mereka. Kekurangan pendedahan tentang kerjaya ini mungkin 
berpunca daripada penyeliaan yang lemah terhadap program yang merangkumi 
inisiatif pendidikan kerjaya, bengkel, seminar dan program latihan amali (Karim 
& Rasdi, 2021) di setiap peringkat pendidikan di Malaysia termasuk di peringkat 
sekolah. Tambahan pula, Yang Berhormat Tuan V. Sivakumar, Menteri Sumber 
Manusia juga menggesa program kesedaran kerjaya dilaksanakan diperingkat 
sekolah  bagi membantu menangani isu ketidakpadanan pekerjaan dan jurang 
kemahiran masa depan dengan lebih berkesan dalam aspek pasaran buruh 
negara (Talent Corporation Malaysia Berhad, 2023). 

Isu pemilihan kerjaya yang tidak sepadan berlaku kerana pelajar kurang diberi 
pendedahan berkaitan pendidikan kerjaya terutama dalam membuat pemilihan 
kerjaya (Mohd Helmi et.al, 2016). Pendedahan kerjaya adalah sesuatu yang 
amat berharga bermula dari sekolah rendah sehinggalah tamat sekolah 
menengah terutama bagi pelajar yang menghadapi masalah kekeliruan dalam 
pemilihan kerjaya (Noor Athirah & Suppiah, 2021). Tambahan lagi, hasil kajian 
Zanariah et al. (2017), mendapati kebanyakkan pelajar hanya mendapat 
maklumat mengenai pemilihan bidang pengajian adalah melalui rakan-rakan 
(64.1%), manakala perkhidmatan kaunselor sekolah (5.5%) merupakan antara 
medium yang paling rendah digunakan dalam proses pemilihan bidang 
pengajian. Kajian ini menunjukkan bahawa perkhidmatan bimbingan dan 
kaunseling sekolah perlu dipertingkatkan untuk menyalurkan maklumat yang 
jelas berkaitan kerjaya demi menjamin prospek kerjaya yang lebih baik untuk 
pelajar. 

Super (1957) jelas menyatakan bahawa proses perkembangan kerjaya sudah 
bermula diperingkat pertumbuhan di mana kanak-kanak yang membentuk sikap, 
tingkahlaku, dan konsep kendiri seseorang untuk membantu seseorang 
meneruskan ke peringkat penerokaan serta seterusnya. Hal ini kerana, tempoh 
masa kanak-kanak dan remaja dianggap sebagai tahun persediaan untuk alam 
dewasa (Gomez, 2019). Dalam beberapa tahun kebelakangan ini, respon 
pengkaji luar negara terhadap kajian berkaitan perkembangan kerjaya kanak-
kanak semakin meningkat (Ferrari et al., 2015; Cahill & Furey, 2017; Ginevra & 
Nota, 2018; Briddick, Sensoy-Briddick & Savickas, 2018; McMahon & Watson, 
2022). Walaupun beberapa kajian-kajian di Malaysia sebelum ini juga 
menunjukkan peningkatan dalam meneroka tentang aktiviti dan program untuk 
perkembangan kerjaya pelajar, namun secara realitinya di Malaysia, majoriti 
kajian dan perhatian pendidikan kerjaya telah tertumpu hanya pada titik 
peralihan utama seperti di sekolah menengah, kemasukan ke kolej dan tenaga 
kerja.  

Beberapa kajian luar negara yang sudah mula menyentuh mengenai 
kepentingan pendedahan maklumat kerjaya dan kesedaran kerjaya kepada 
murid diperingkat sekolah rendah (Knight, 2015; Welde et al., 2016; McMahon 
& Watson, 2022). Antara negara yang sering melakukan kajian mengenai 
perkembangan kerjaya dan menekankan pendidikan kerjaya di peringkat 
sekolah rendah adalah seperti di Greece, Kanada, Amerika Syarikat, Australia 
dan Croatia (Dimakakou, Mylonas, Argyropoulou, & Drosos, 2013; Welde et al., 
2016; Coogan, 2016; Gu, Tang, Chen & Montgomery, 2020; Hooley, 2021; 
Sesar, 2022). Namun begitu, jurang populasi adalah jelas selepas mengkaji 
penyelidikan terdahulu di Malaysia. Menerusi sorotan literatur dalam kajian ini 
menunjukkan bahawa kajian di Malaysia yang berfokuskan pendedahan dan 
kesedaran kerjaya kepada kanak-kanak terutama diperingkat sekolah rendah 
masih kurang. Hal ini merujuk kepada kajian lepas yang dijalankan yang 
menumpukan hal berkaitan kerjaya khusus untuk pelajar sekolah menengah 
(Nur Hafizah, 2017; Juhari, Johari, & Mahmud, 2019; Noor Athirah & Suppiah, 
2021), dan politeknik (Mohd Faizal, Hasbullah & Nurul Saa’dah, 2020).  

Sebagaimana yang telah dinyatakan dalam surat siaran Kementerian 
Pendidikan Malaysia (KPM) 2012, pihak KPM menetapkan supaya fokus 
Perkhidmatan Bimbingan dan Kaunseling di sekolah termasuk sekolah rendah 
iaitu (a) pembangunan dan pengembangan sahsiah murid; (b) peningkatan 
disiplin diri murid; (c) pendidikan kerjaya murid; dan (d) psikososial dan 
kesejahteraan mental murid. Namun begitu, hasil lawatan nazir ke sekolah-
sekolah telah mendapati pematuhan pelaksanaan tugasan yang berfokus 
kepada Perekayasaan Perkhidmatan Bimbingan dan Kaunseling berada pada 
tahap kurang memuaskan dan memberi teguran berkenaan arahan KPM yang 
berhubung dengan fokus tugasan guru bimbingan dan kaunselor sekolah dan 
pelaksanaan sepenuhnya arahan berkenaan (Surat KP, 24 Jun 2014). Hal ini 
berkemungkinan disebabkan guru bimbingan dan kaunseling serta kaunselor 
kurang bahan sokongan dan rujukan yang khusus bagi melaksanakan keempat-
empat fokus tugas perekayasaan kaunselor seperti yang telah digariskan oleh 
KPM. 

Jurang praktikal yang kita dapat lihat adalah bertitik tolak daripada masalah 
berkaitan dengan sumber seperti bahan pendidikan kerjaya yang ianya mampu 
menjadi halangan kepada keberkesanan penyampaian pendidikan kerjaya 
seperti yang telah didasarkan oleh KPM. Berapa banyak perhatian yang harus 
diberikan oleh guru bimbingan dan kaunseling dalam melaksanakan program 
pendidikan kerjaya di mana guru perlu melalui proses yang banyak seperti 
mengumpul maklumat, menyusun aktiviti secara terancang sehingga proses 
menyampaikan maklumat kepada pelajar. Oleh itu, bagi mengurangkan beban 
yang dihadapi oleh guru bimbingan dan kaunseling, terdapat beberapa kajian-
kajian lepas menunjukkan pelbagai intervensi perkembangan kerjaya giat 
dilakukan seperti menjalankan program dan pembinaan modul sebagai bahan 
sokongan bagi meningkatkan kesedaran kerjaya, penerokaan dan pemilihan 
kerjaya kepada pelajar terutama di peringkat sekolah menengah, kolej dan 
pengajian tinggi di Malaysia (Mohd Ali, 2010; Lau, 2011; Rohany & Lee, 2012; 
Talib et al., 2014; Mohd Izwan et al., 2016; Yusoff et al., 2019).   

Penggunaan modul dalam bidang bimbingan dan kaunseling berkaitan kerjaya 
diperingkat sekolah telah banyak digunakan dan terbukti membantu mencapai 
objektif yang ingin dicapai (Mariah et al., 2020; Zulliana et al., 2021; Sudin et al., 
2022; Man et al., 2023). Tidak kurang juga penggunaan modul dalam pendidikan 
kerjaya. Mohd Izwan et al. (2016) telah menyenaraikan tujuh kajian yang 
menggunakan modul sebagai intervensi pendidikan kerjaya di peringkat sekolah 
menengah iaitu Modul Perancangan Kerjaya, Modul Pembangunan Kerjaya 
Bersepadu, Program Promosi Diri, Program Penerokaan Kerjaya, Modul 
Penemuan Kerjaya, Bengkel Perancangan Kerjaya dan Modul Kesedaran 
Kerjaya. Kajian menguji keberkesanan modul-modul di atas menunjukkan 
terdapat kesan positif terhadap perkembangan kerjaya pelajar. Walaupun 
terdapat pelbagai modul yang dibina sebagai intervensi pendidikan kerjaya di 
peringkat sekolah, namun ianya kurang sesuai digunakan kepada murid sekolah 
rendah. Sebagai contoh, Modul Kesedaran Kerjaya telah dibina oleh Mohd Ali 
(2010) mempunyai aktiviti yang sistematik dan teratur, namun pendekatan 
aktiviti yang dicadangkan adalah lebih berfokus untuk murid sekolah menengah 
dan kurang sesuai bagi murid sekolah rendah berdasarkan aras kognitif. Namun 

begitu, keberkesanan modul kerjaya yang dilaksanakan diperingkat sekolah 
rendah juga tidak mempunyai bukti emperikal yang boleh mengukuhkan 
kewujudannya supaya boleh dilaksanakan oleh kaunselor sekolah. 

Berdasarkan penelitian pengkaji, pembangunan bahan standard yang 
menekankan kepada pendedahan maklumat kerjaya untuk murid sekolah 
rendah di Malaysia masih kurang dan terhad. Jadi, bagaimana guru bimbingan 
dan kaunseling serta kaunselor di sekolah rendah melaksanakan tugas 
perekayasaan kaunselor yang telah oleh KPM? Oleh yang demikian, satu bahan 
khusus untuk murid sekolah rendah perlu dibangunkan. Justeru, pengkaji telah 
membina satu modul pendedahan kerjaya (MPK) yang mudah difahami dan 
standard sebagai satu intervensi pendidikan kerjaya untuk sekolah rendah. 
Modul ini dibangunkan sebagai panduan kepada guru-guru untuk memberi 
pendidikan kerjaya murid serta meningkatkan tahap kesedaran kerjaya murid 
berkaitan alam kerjaya. Namun begitu, adakah modul pendedahan kerjaya yang 
dibina mempunyai kesahan yang tinggi dan berkesan untuk memberikan hasil 
yang positif serta mencapai objektifnya? 
 

1.3 Objektif Kajian  
 

Berdasarkan permasalahan kajian yang dinyatakan, satu kajian eksperimental 
dijalankan untuk melihat keberkesanan modul yang dibina terhadap tahap 
kesedaran kerjaya murid sekolah rendah. Dalam kajian eksperimental, 
kumpulan rawatan menggunakan modul MPK sebagai intervensi dalam 
pendidikan kerjaya, manakala kumpulan kawalan pula mengikuti bimbingan rutin 
yang diberi oleh guru bimbingan mengikut jadual waktu guru di sekolah. Objektif 
utama kajian ini adalah untuk mengenalpasti keberkesanan penggunaan Modul 
Pendedahan Kerjaya (MPK) terhadap kesedaran kerjaya murid sekolah rendah.  

Objektif Khusus 

Secara khususnya objektif kajian ini adalah untuk: 

1. Membangunkan modul pendedahan kerjaya terhadap kesedaran 
kerjaya dalam kalangan murid sekolah rendah. 

2. Mengenal pasti perbezaan nilai min ujian pasca kesedaran kerjaya 
murid sekolah rendah antara kumpulan rawatan dengan kumpulan 
kawalan. 

3. Mengenal pasti perbezaan antara nilai min ujian pra dan ujian pasca 
kesedaran kerjaya murid sekolah rendah bagi kumpulan rawatan dan 
kumpulan kawalan. 

4. Mengenal pasti kesan interaksi antara jantina murid (lelaki dan 
perempuan) dengan kumpulan kajian (kumpulan rawatan dan 
kumpulan kawalan) terhadap skor min ujian pasca. 

5. Mengenal pasti kesan Modul Pendedahan Kerjaya terhadap 
perubahan kesedaran kerjaya murid. 

 

1.4 Persoalan Kajian 
 

Oleh itu, terdapat beberapa persoalan kajian yang terbentuk dalam kajian ini:  
 

1. Apakah keperluan membangunkan modul pendedahan kerjaya kepada 
murid sekolah rendah? 

2. Adakah terdapat perbezaan yang signifikan nilai min ujian pasca 
kesedaran kerjaya murid sekolah rendah antara kumpulan rawatan 
dengan kumpulan kawalan? 

3. Adakah terdapat perbezaan antara nilai min ujian pra dan ujian pasca 
kesedaran kerjaya murid sekolah rendah bagi kumpulan rawatan dan 
kumpulan kawalan? 

4. Adakah terdapat kesan interaksi antara jantina murid (lelaki dan 
perempuan) dengan kumpulan kajian (kumpulan rawatan dan 
kumpulan kawalan) terhadap skor min ujian pasca? 

5. Apakah kesan Modul Pendedahan Kerjaya terhadap perubahan 
kesedaran kerjaya murid? 

 

1.5 Hipotesis Kajian  
 

Berpandukan kepada objektif dan persoalan kajian 2, 3 dan 4 dalam kajian ini, 
terdapat empat hipotesis kajian yang dapat dibentuk: 
 
Ha1:  Tidak terdapat perbezaan yang signifikan nilai min ujian pasca 

kesedaran kerjaya murid sekolah rendah antara kumpulan rawatan 
dengan kumpulan kawalan. 

Ha2:  Tidak terdapat perbezaan yang signifikan antara nilai min ujian pra dan 
ujian pasca kesedaran kerjaya murid sekolah rendah bagi kumpulan 
rawatan. 

Ha3: Tidak terdapat perbezaan yang signifikan antara nilai min ujian pra dan 
ujian pasca kesedaran kerjaya murid sekolah rendah bagi kumpulan 
kawalan. 

Ha4: Tidak terdapat kesan interaksi antara jantina murid dengan kumpulan 
kajian terhadap skor ujian pasca kesedaran kerjaya murid sekolah 
rendah. 

 

 



© C
OPYRIG

HT U
PM

10 

1.6 Kepentingan Kajian 
 

Hasil daripada kajian ini diharapkan dapat membina satu Modul Pendedahan 
Kerjaya yang memberi kesan peningkatan ke atas tahap kesedaran kerjaya dan 
pengetahuan murid sekolah rendah mengenai kerjaya. Kajian ini juga 
diharapkan boleh digunakan oleh pihak sekolah dan kaunselor sekolah sebagai 
medium untuk meningkatkan usaha dalam merancang pelbagai program kerjaya 
yang bersesuaian bagi memberi pendedahan awal kepada murid sekolah 
rendah. Pendedahan tentang maklumat-maklumat kerjaya dijangka dapat 
memberi gambaran awal mengenai jenis-jenis pekerjaan yang relevan dan 
terkini mengikut peredaran zaman. Hal ini sekaligus dapat membantu murid 
mencorak cita-cita mereka disamping ianya juga dapat memberi motivasi 
kepada murid untuk meningkatkan prestasi akademik demi mencapai cita-cita 
yang diimpikan. Dengan penggunaan modul ini juga dapat mengurangkan 
statistik murid tercicir yang disebabkan oleh murid kurang tahu hala tuju dan 
matlamat.  

Disamping itu, bagi pihak Kementerian Pendidikan Malaysia pula maklumat ini 
boleh digunakan dalam membuat pertimbangan untuk menggunakan 
pendekatan modul seperti mana modul pendedahan kerjaya dalam program 
intervensi dan pendidikan kerjaya di sekolah. Kajian ini diharapkan dapat 
membantu mencapai matlamat KPM berhubung dengan fokus tugasan guru 
bimbingan dan kaunseling sekolah serta pelaksanaan sepenuhnya arahan 
pematuhan pelaksanaan tugasan seperti dalam Perekayasaan Perkhidmatan 
Bimbingan dan Kaunseling yang telah ditetapkan oleh KPM yang merujuk 
kepada surat siaran KPM 2012 dan 24 Jun 2014. Selain itu, modul intervensi ini 
diharapkan dapat meningkatkan mutu proses pengajaran dan pembelajaran 
yang selaras dengan Falsafah Pendidikan Negara dan matlamat Pelan 
Pembangunan Pendidikan 2013-2025, Kementerian Pendidikan Malaysia. 
Pelajar adalah generasi muda dan merupakan bakal sumber tenaga manusia 
negara kita iaitu negara yang sedang menuju ke arah industri yang maju. 

1.7 Skop Dan Limitasi Kajian  
 

Kajian ini akan mengkaji kesan Modul Pendedahan Kerjaya terhadap tahap 
kesedaran kerjaya murid sekolah rendah di Kedah. Dalam kajian ini, pemboleh 
ubah bersandar adalah tahap kesedaran kerjaya murid sekolah rendah. Tahap 
kesedaran kerjaya murid akan diukur menggunakan Inventori Kesedaran 
Kerjaya oleh Fadale (1974). Pemboleh ubah bebas pula merujuk kepada faktor 
yang mempengaruhi tahap kesedaran kerjaya murid melalui Modul Pendedahan 
Kerjaya yang terdiri daripada tiga unit pengembangan kerjaya iaitu Konsep 
Kendiri, Pengetahuan Kerjaya, dan Identifikasi Kerjaya. Setiap unit akan diikuti 
oleh beberapa aktiviti pendedahan kerjaya. Teori Perkembangan Kognitif Piaget, 
teori Perkembangan Kerjaya Super, dan teori Pembelajaran Sosial Krumboltz 
juga telah didasarkan dalam proses membina Modul Pendedahan Kerjaya ini.  

Kajian ini juga mempunyai beberapa limitasi kajian. Limitasi pertama kajian ini 
adalah kajian ini hanya memfokuskan kepada satu negeri sahaja sebagai lokasi 
kajian iaitu Kedah. Oleh itu, hasil kajian ini tidak dapat mewakili murid sekolah 
rendah di Malaysia. Selain itu, saiz sampel kajian ini juga agak kecil dan hanya 
tertumpu kepada murid Tahun 5 sahaja. Disamping itu, kajian ini juga hanya 
melihat kesan modul kepada satu elemen perkembangan kerjaya iaitu 
kesedaran kerjaya sahaja. 
 

1.8 Definisi Operasional 
 

Definisi operasional adalah satu proses menerangkan maksud kepada istilah-
istilah spesifik yang berkaitan dengan kajian yang dijalankan. Hal ini bertujuan 
untuk memberi kefamanan kepada pembaca mengenai penggunaaan istilah 
yang digunakan dalam kajian ini agar pemahaman yang selaras dengan tujuan 
kajian ini dapat capai. 

1.9.1 Modul  
 

Modul adalah alat, sumber dan bahan yang memberi peluang pembelajaran 
kepada pelajar untuk mencapai matlamat dan mencapai objektifnya (Sidek & 
Jamaludin, 2005). Modul ini adalah satu jenis bahan pengajaran yang 
dibentangkan secara sistematik, supaya pengguna boleh belajar dengan atau 
tanpa fasilitator atau guru (Elok, Mohammad  & Maridi, 2017). 

Dalam konteks kajian ini, modul merujuk kepada Modul Pendedahan Kerjaya 
yang dibina yang memberi tumpuan kepada 3-unit iaitu konsep kendiri, 
pengetahuan kerjaya, dan identifikasi kerjaya yang terdiri daripada 12 aktiviti, 
30-60 minit setiap aktiviti, dan dalam aturan kumpulan.  

1.9.2 Pendedahan Kerjaya 

Pendedahan kerjaya didefinisikan sebagai pendedahan kepada maklumat 
berkaitan kerjaya (Karim & Rasdi, 2021). Kerjaya sendiri ditakrifkan sebagai 
kemajuan yang dilaui dalam pekerjaan yang dipilih yang membawa hasil seperti 
memperolehi lebih banyak wang, mengambil lebih banyak tanggungjawab, 
peningkatan dari segi status, kuasa, dan rasa hormat (Aktar et al., 2021). 

Jika dirujuk kepada konteks kajian ini, pendedahan kerjaya adalah proses 
penyampaian maklumat dan pengetahuan asas berkaitan kerjaya dan pekerjaan 
melalui pelaksanaan aktiviti-aktiviti yang terdapat dalam Modul Pendedahan 
Kerjaya yang dibina. 

1.9.3 Kesedaran Kerjaya 

Menurut Mahir, Kohler dan Slamet (2019), kesedaran kerjaya ialah proses rasa 
ingin tahu dan keterujaan dalam bidang kerjaya dan keyakinan yang semakin 
meningkat dalam peluang kerjaya. Manakala menurut Fadale (1974) kesedaran 
kerjaya merujuk kepada pengetahuan seseorang tentang pelbagai aspek dalam 
dunia pekerjaan seperti jenis pekerjaan dan bidang, persekitaran pekerjaan dan 
faedah yang diperoleh daripada pekerjaan serta pengetahuan mengenai konsep 
kendiri yang dimiliki.  

Dalam konteks kajian ini, kesedaran kerjaya akan diukur dengan menggunakan 
Inventori Kesedaran Kerjaya (IKK) yang telah diubahsuai dan diterjemahkan ke 
dalam Bahasa Melayu oleh Rohany dan Dasimah (1986) daripada ciptaan asal 
oleh Fadale (1974). 

1.9.4 Kumpulan Rawatan dan Kumpulan Kawalan 

Dalam penyelidikan eksperimen, kumpulan rawatan merujuk kepada 
sesetengah subjek diberi satu atau lebih rangsangan eksperimen yang dipanggil 
rawatan, manakala kumpulan kawalan merujuk kepada subjek lain tidak diberi 
rangsangan atau intervensi yang sama seperti  kumpulan rawatan 
(Bhattacherjee, 2012).  
 

Kumpulan rawatan dalam konteks kajian ini adalah kumpulan murid yang 
menerima intervensi iaitu Modul Pendedahan Kerjaya sebagai bahan rawatan 
dalam pendidikan kerjaya, manakala kumpulan kawalan pula merupakan 
kumpulan murid yang menerima bimbingan rutin yang disediakan oleh pihak Unit 
Bimbingan dan kaunseling di sekolah, tanpa sebarang modul khusus. 
 

1.9 Rumusan 
 

Bab ini telah membincangkan mengenai pengenalan, latar belakang, 
permasalahan kajian, objektif kajian, persoalan kajian, hipotesis kajian, 
sumbangan yang diharapkan, definisi operasional dan struktur keseluruhan 
penyelidikan ini digariskan. Bab ini juga telah memperkenalkan isu yang 
berkaitan dengan topik yang akan dikaji. 

